
			INTRODUCIÓN

			Os grandes heroes da Antigüidade, na Grecia clásica, eran os deportistas olímpicos. E na actualidade, case tres milenios despois, en certa medida segue sendo así. Cando o barón Pierre de Coubertin concibiu as olimpíadas modernas non podía imaxinar o éxito da súa proposta. Practicamente desde os seus inicios no ano 1896, os xogos olímpicos convertéronse nun dos acontecementos de maior repercusión internacional.

			Non hai maior gloria no mundo do deporte que acadar unha medalla olímpica de ouro. Desde Spiridon Louis, gañador do maratón de Atenas 1896, ata Simone Biles, recente campioa en diversas modalidades de ximnasia, os xogos xeraron un número amplísimo de ídolos cuxa gloria perdurará para sempre non só na historia do deporte, senón na Historia no seu sentido máis amplo.

			Quen non escoitou falar de Paavo Nurmi, o finés voador? De Jesse Owens, o antílope de ébano que lle chantou na cara catro medallas de ouro ao nazismo nas olimpíadas de Berlín 1936? Do checo Emil Zátopek, a locomotora humana? De Wilma Rudolph, a gacela negra? Do etíope Abebe Bikila correndo descalzo para gañar o maratón de Roma 1960? Da romanesa Nadia Comăneci, a noiva de Montreal 1976? De Carl Lewis, o fillo do vento, que emulou a xesta de Jesse Owens? De Michael Phelps, o tiburón de Baltimore, coas súas 28 medallas de ouro? Ou do xamaicano Usain Lightning Bolt, o mellor velocista de todos os tempos?

			Con todo, o meu momento preferido da historia do olimpismo é o salto de Bob Beamon en México 1968, tan inverosímil que nin o propio atleta é consciente da súa fazaña. Ata ese momento, o récord mundial era de 8,35 metros, que Beamon eleva ata os 8,90. Só cando lle traducen a súa marca a pés e polgadas o saltador estadounidense é sabedor da súa xesta incomparable.

			Pero en ocasións son as historias humanas as que converten os seus protagonistas en heroes, independentemente de gañar ou non medalla ningunha. Porque o olimpismo é moito máis ca deporte: é tamén o maior escaparate do mundo para dar a coñecer historias humanas que teñen no esforzo sobrehumano, no afán de superación e na capacidade para derrubar barreiras o seu leitmotiv.

			Aí está o australiano Peter Norman, o velocista que acompañou os estadounidenses do black power no podio de México 1968, e que polo seu xesto solidario foi marxinado e esquecido. Ou a norueguesa Marit Bjørgen, a maior medallista dos xogos olímpicos de inverno. Ou Trischa Zorn, a deportista que máis medallas gañou nunha paraolimpíada (máis de corenta). Ou Caster Semenya, a corredora surafricana que tivo que loitar dentro e fóra das pistas para defender a súa calidade como atleta. Ou Cathy Freeman, a aborixe australiana que reivindicou vitoria tras vitoria a dignidade da súa orixe.

			Non necesitamos saír de Galicia para atoparmos exemplos magníficos desta capacidade do ser humano para romper os seus límites. Por esta razón, na parte final do libro inclúese un anexo cos textos alusivos á saltadora de triplo Ana Peleteiro, á triatleta Susana Rodríguez e aos piragüistas David Cal e Teresa Portela.

			Independentemente do deporte de que se trate, da época histórica da que procede, do sexo ou a nacionalidade dos seus protagonistas…, o elemento de unión de todos os exemplos que conforman estas Xestas olímpicas é o esforzo sobrehumano por superar os demais, por superarse a si mesmo. E por servir de inspiración e estímulo para os rapaces e rapazas que encontran no deporte o seu divertimento, a súa afección, a súa paixón… O seu modo de vida.

			HÉCTOR CAJARAVILLE
Maio, 2022

			SPIRIDON LOUIS (1873-1940)

			Grecia. Maratón. 1896

			Imos comezar este libro de grandes xestas do olimpismo contando a historia do primeiro heroe olímpico da era moderna. Como non podía ser menos, trátase dun heroe grego, e o seu nome era Spiridon Louis.

			As primeiras olimpíadas da época moderna celebráronse en Atenas en 1896. Os gregos, organizadores dos xogos, vían como os deportistas dos demais países levaban a meirande parte das medallas mentres os atletas locais só gañaban nas disciplinas de menor relevancia.

			Pero quedaba por celebrarse a proba raíña, a que conmemoraba a xesta de Filípides, un soldado que correra ata Atenas para informar o rei da vitoria do seu exército na batalla contra os persas na localidade de Maratón. Pouco despois de dar a mensaxe, a lenda di que morreu exhausto polo esforzo.

			Cando se deseñaron os xogos olímpicos modernos, a alguén da organización lle pareceu que podía quedar ben que unha das probas lembrase aquel acontecemento, e propuxo unha carreira de longuísima distancia que o resto de promotores aceptou, por máis que obrigase a desenvolver a maior parte da proba por fóra do estadio.

			Deuse a saída: corenta e dous quilómetros e cento noventa e cinco metros por diante nunha época en que non había nin equipamentos deportivos nin moito menos zapatillas pensadas para percorrer unha distancia tan longa. De feito, Louis correu cun calzado apertado e incomodísimo que lle provocou cambras e bochas.

			Durante o maratón, o público no estadio non tiña nin idea de cal era o corredor que ía primeiro, nin sequera se era grego ou doutra nacionalidade. Por iso cando viron entrar a Spiridon Louis as bancadas estalaron nun berro de euforia que probablemente non se repetiu nunca máis nunha olimpíada.

			O propio rei de Grecia e mais os seus fillos os príncipes baixaron do palco para acompañar o gañador na súa volta arredor do estadio, e unha vez que acabou a carreira o rei díxolle que pedise calquera desexo, que lle sería concedido. Spiridon Louis, agricultor de profesión, pediulle nada máis ca un carro e un burro para empregar no seu traballo.

			Houbo concidadáns gregos que lle ofreceron agasallos de todo tipo, desde xoias ata vestilo ou barbealo durante toda a súa vida, que o campión olímpico non aceptou. Louis converteuse nun heroe nacional e acabou sendo máis coñecido no país que o propio rei. Pero nunca máis volveu correr, e seguiu dedicándose á súa vida de labrego.

			Un exemplo de sinxeleza e humildade que o fixeron aínda máis grande.

			JIM THORPE (1888-1953)

			Estados Unidos. Péntatlon e Décatlon. 1912

			Para moitos expertos, Jim Thorpe é o deportista máis completo de todos os tempos, pois destacou na práctica do fútbol americano, o baloncesto e o béisbol a nivel profesional. Pero a vinculación co olimpismo vénlle a través doutra das especialidades, o atletismo, xa que nas olimpíadas de Estocolmo gañou a medalla de ouro nas probas de péntatlon e décatlon.

			Os primeiros anos de Thorpe foron duros: membro dunha tribo nativa norteamericana, aos nove anos morreulle un irmán xemelgo, e aos once a súa nai. Axiña, debido á mala relación co seu pai, marchou da casa e empregouse en diferentes traballos para gañar a vida. Aos dezaseis anos regresou á casa paterna, pero só uns meses despois o seu pai tamén morreu.

			A lenda conta que o seu primeiro contacto co deporte foi ao pasar a carón dun grupo de saltadores de altura que se estaban adestrando. Interesado por aquela modalidade deportiva que descoñecía, achegouse a eles e acabou probando el tamén. O resultado foi que saltou máis ca calquera dos mozos, malia ir vestido con roupa de rúa e calzar unhas botas de traballo.

			En todos os deportes que practicaba destacaba de modo sobresaínte, xa fose boxeo, tenis, natación, lanzamentos, saltos, carreiras ou patinaxe. Por iso non foi de estrañar que superase todas as probas para representar os Estados Unidos nas probas combinadas de péntatlon e décatlon nos xogos olímpicos de 1912, celebrados na capital sueca, Estocolmo.

			Ambas as competicións estaban incluídas por primeira vez nuns xogos olímpicos, e eran un arremedo das probas combinadas das antigas olimpíadas, onde os seus gañadores eran considerados campións de campións. Ao participar nas dúas, Thorpe tivo que competir a un ritmo frenético, pois tamén participaba en salto de lonxitude e de altura.

			Así que non era estraño que no mesmo día tivese que correr unha milla, lanzar peso ou xavelina e saltar con pértega. Malia todo, as súas vitorias tanto en décatlon (onde quedou entre os catro primeiros nas dez especialidades) como en péntatlon (gañou en catro das cinco modalidades) foron esmagadoras, e algunhas das súas marcas tardaron décadas en baterse.

			Non obstante, ao ano seguinte, en 1913, foi desposuído dos seus dous títulos olímpicos, xa que daquela os xogos estaban reservados a atletas amateur, e un xornal informou de que no pasado Thorpe cobrara por xogar nas ligas inferiores de béisbol. Nese momento comezou a carreira profesional en múltiples deportes, pero tamén a súa deriva cara a unha vida de depresión e alcoholismo que acabou co seu falecemento en 1953.

			En 1983, trinta anos despois da súa morte, o Comité Olímpico Internacional restituíuno como dobre campión olímpico. E en 1999 a Cámara de Representantes dos Estados Unidos designouno como o mellor atleta do século XX.

